
Narsami illumik nutaaliorfimmik 300 m2-isut angissusilimmik pilersaarusiortoqarlunilu 

sanasoqarnissaanut Naalakkersuisut FLL17-imi aningaasaliinissamut 

peqquneqarnissaannut Inatsisartut aalajangiiffigisassaattut siunnersuut. Illumi 

nutaaliorfiusumi nutaaliortiternissap siuarsarneqarnera inuussutissarsiutitigullu 

siuarsaaneq sulissutigineqassapput, taakkunani ilaallutik takornariaqarnermi ingerlassat 

kiisalu sumiiffinni pissarititat aallaavigalugit tunisassiassanik inerisaaneq, tassa kujataani 

pisuussutit uumassusillit uumaatsullu pigineqartut aallaavigalugit tunisassiornikkut 

imminut pilersorneq siuarsarneqarsinnaaqqullugu. Nutaaliorfiup ingerlanneqarnera 

Namminersorlutik Oqartussanit isumagineqassaaq.  

(Inatsisartunut ilaasortaq  Aqqaluaq B. Egede, Inuit Ataqatigiit) 

(Siullermeernera) 

 

Demokraatini isumaqatigaarput aallarnisaasartut atugaat pitsaasut pilersittariaqarmata. Nunatta 

ineriartornerani pingaaruteqarpoq nutaanik eqqarsarsinnaasut isumassarsiullaqqissullu 

namminneq suliffiutiminnik aallartitserusussuseqarnissaannut kaammattornissaat, 

isumassarsiatik piviusunngortissinnaaniassammatigit.  

 

Kisiannili aamma pingaaruteqarpoq eqqarsarluarnissarput aallarnissanermut atugassanik 

aningaasanik pingaarnersiuinitsinni.  

 

Manna siunnersuut aqqutigalugu Inuiaqatigiit Narsami illumik nutaaliorfimmik 

pilersitsinissamut 10 millioner koruunit ataatilaarlugit atorniarpaat. Tamatuma kingorna partiip 

aamma ingerlatsinermut atortagassat ukiumut 2 millioner koruunit immikkoortittarniarpaat. 

Ajoraluartumilli Inuit Ataqatigiit oqaatiginngilaat aningaasat pineqartoq qanoq 

pissarsiarineqassanersuq. Taamaattumik siunnersuuteqartoq kaammattussavara Narsami illup 

nutaaliorfiup pilersinneqarnissaata aningaasalersornissaanut sukumiisumik 

siunnersuuteqaqqullugu.  

 

Naalakkersuisut akissumminni oqaatigaat siusinnerusukkut Sisimiuni Maniitsumilu illunik 

nutaaliorfinnik misiliisoqarsimagaluartoq. Misilittakkat takutippaat nutaaliorneq 

killeqarpallaamik eqqarsaatigineqarsimasoq sulliviit sumiiffiillu eqqarsaatigalugit. 

Pissanganartumik ineriartorfiusumillu nutaaliorfimmik pilersitsisoqassappat pisaraiqarpoq 

nakerisartuunik amerlasuunik aallarniisartoqarnissaa imminnut isumassarsiorfigisinnaasunik 

illumillu nutaaliorfimmik immiilluarsinnaasunik. Taamaattumik Naalakkersuisut naliliipput 

Narsami nutaaliorfiup pisariaqartinneqartut naammassisinnaangikkai.  

 

Demokraatini Naalakkersuisut nalilinnerat akerlilissallugu pissutissaqanngilagut taamaattumik 

inassutigaarput siunnersuut itigartinneqassasoq.  

 


